
ᕿᒥᕐᕈᔭᐅᓯᒪᓂᖏᑦ ᐊᓯᔾᔨᐸᓪᓕᐊᓂᖏᑕ ᓇᓄᐃᑦ ᐱᖓᓐᓇᖔᖓᓂ ᑕᓯᐅᔭᕐᔪᐊᑉ 
ᓄᓇᓕᖏᓐᓂ. 

ᐊᕐᕕᐊᑦ: 

1930-ᖏᓐᓂ 1950-ᖏᓐᓄᑦ ᐃᓐᓇᕆᔭᐅᔫᒃ ᒪᕐᕉᒃ ᐊᐅᓪᓚᕋᔪᓚᐅᖅᑑᒃ ᑰᔾᔪᐊᒥᑦ ᐃᓪᓗᓕᒑᕐᔪᒻᒧᑦ 
ᐃᖅᑲᓇᐃᔮᒥᒍᑦ ᐸᓖᓯᒃᑯᓐᓄᑦ ᐸᓖᓯᒥᐅᖑᓪᓗᑎᒃ, ᑕᑯᒐᔪᓚᐅᙱᑦᑐᑦ ᓇᓄᕐᓂᑦ.  ᐸᓖᓯᒥᐅᑦ ᐃᓚᖓ 
ᐊᐅᓪᓚᓚᐅᖅᓯᒪᔪᖅ ᑰᔾᔪᐊᒧᑦ ᑎᑎᖅᑲᓂᓪᓗ ᐅᓯᖃᓯᐅᔾᔨᓪᓗᓂ ᐃᓄᓐᓄᑦ ᑰᔾᔪᐊᒦᑦᑐᓄᑦ 1950 

ᐱᒋᐊᓕᕋᑖᖏᓐᓂ. ᐅᖃᖅᑐᖅ ᓇᓄᕐᓂᒡᒎᖅ ᑕᑯᒐᔪᓚᐅᙱᑦᑐᖅ.  ᐆᑦᑑᑎᒋᓗᒍ, ᐊᕐᕌᒍᐃᑦ ᐃᓚᖓᓐᓂ 
ᐊᐅᓪᓚᑎᖏᑦ ᕿᒧᔅᓰᑦ ᓇᐃᒪᓕᕐᓂᕋᒥᒃ ᓄᓈᓛᑉ ᖃᓂᒋᔭᖓᓂ. (ᐊᕐᕕᐊᑉ ᑰᔾᔪᐊᓪᓗ ᐊᑯᓐᓂᖓᓃᑦᑐᖅ) 
ᓇᓗᓕᖅᓯᒪᓚᐅᖅᑐᖅ ᓱᓇᒨᒻᒪᖔᖅ ᑐᑦᑐᑕᖃᓚᐅᙱᒻᒪᑦ. ᖃᐅᔨᓕᓚᐅᖅᑐᖅ ᑭᖑᓂᖓᒍᑦ 
ᑎᓯᑕᖃᕆᐊᖓᓂᒃ ᓇᓄᕐᒧᑦ (ᓇᓐᓄᑦᑕᐅᓕᖅᑐᒥᓂᖅ ᐊᖑᓇᓱᑦᑎᒧᑦ ᐊᕐᕌᒎᑉ ᐃᓚᖓᓐᓂ) 
ᖃᓂᒋᔭᖓᓃᑦᑐᒥᓂᐅᒐᒥ. ᓇᓄᕐᒥᒃ ᐆᒪᔪᒥᒃ ᑕᑯᒋᐅᖅᑐᒥᓂᖅ ᐊᕐᕌᒍᖃᖅᑐᓂ 18ᓂᒃ, ᐅᖓᓯᑦᑐᒧᑦ 
ᐊᐅᓪᓚᕋᔪᒃᑲᓗᐊᕋᒥ, ᐅᐱᕐᖔᑯᓪᓗ ᐊᐅᔭᒃᑯᓪᓗ ᐃᓚᒌᑦ ᐊᐅᓪᓛᖅᓯᒪᕙᒃᑲᓗᐊᖅᑎᓪᓗᒋᑦ, ᓇᓄᕐᒥᒃ 
ᑕᑯᒐᔪᓚᐅᙱᑦᑐᑦ.  

ᐃᓄᐃᑦ ᖃᐅᔨᕙᓪᓕᐊᖃᑦᑕᓕᓚᐅᖅᑐᑦ ᓇᓄᕐᓂᒃ ᐊᕐᕌᒍ 1970 ᐱᒋᐊᓕᖅᑎᓪᓗᒍ ᐅᐱᕐᖏᕕᒻᒥᓐᓃᑦᑎᓪᓗᒋᑦ. 
ᐊᕐᕌᒍᐃᑦ ᖁᓖᑦ ᓈᓕᖅᑐᑦ, ᐅᖃᖅᓯᒪᔪᑦ ᓇᓄᐃᒡᒎᖅ ᐊᒥᓲᓂᖅᓴᐅᓕᕐᓂᖏᓐᓂᒃ. ᑕᒪᒃᑮᑦ ᐃᓐᓇᕆᔭᐅᔪᑦ 
ᐊᖑᓇᓱᑦᑏᓪᓗ ᐅᖃᖅᓯᒪᔪᑦ ᖃᐅᔨᓯᒪᔭᒥᓂᒃ ᓇᓄᐃᑦ ᓂᕿᔅᓴᒥᒃ ᕿᓃᓐᓇᕋᒥᒃ ᓇᕈᐃᓐᓇᖅᑐᑦ 
ᐅᖓᓯᑦᑐᐊᓗᒻᒨᕈᓐᓇᖅᑐᑎᓪᓗ.  ᓯᕗᓂᐊᒍᑦ ᐊᒥᓲᙱᑦᑐᓂᒃ ᑕᑯᔪᖃᖅᐸᓚᐅᖅᑐᖅ ᐊᒥᓲᓂᖅᓴᓂᒃ 
ᑕᑯᔪᖃᖅᐸᓕᖅᑐᖅ ᐊᕐᓇᓗᓐᓂᒃ ᐊᑎᖅᑕᓕᓐᓂᒃ, ᐃᓛᓐᓂᑯᓪᓗ ᐃᓄᑑᒐᔪᑦᑐᑎᒃ.  ᐊᖑᓇᓱᑦᑏᑦ 
ᖃᐅᔨᓯᒪᓕᖅᑐᑦ ᐅᐱᕐᖏᔭᖅᑐᖅᓯᒪᓗᓂ ᒫᓐᓇᐅᓕᖅᑐᖅ ᐅᐊᑦᑎᒋᐊᑐᓂᖅᓴᐅᓕᕐᓂᖓᓂᒃ ᓇᓄᖃᓗᐊᕐᓂᖓ 
ᐱᓪᓗᒍ.  

ᑎᑭᕋᕐᔪᐊᖅ:  

1950-ᖏᓐᓂᒃ 1980-ᖏᓐᓄᑦ ᑎᑭᑦᑐᒍ ᓇᓄᖅᑕᖃᕋᔪᓚᐅᙱᑦᑐᖅ ᖃᓂᒋᔭᑦᑎᓐᓂ. ᐊᖑᓇᓱᑦᑎᐅᖃᑕᐅᔪᖅ 
ᐅᖃᖅᑐᖅ ᑕᐃᔅᓱᒪᓂᒎᖅ ᓇᓐᓄᒃᑲᒥ ᐱᕕᔾᔪᐊᖑᑎᑕᐅᒻᒪᕆᓚᐅᖅᑐᖅ ᓇᓐᓄᑦᑐᖃᕋᔪᙱᓐᓂᖓᓄᑦ. 
ᑰᑕᖃᓕᖅᑎᓪᓗᒋᑦ ᓯᕗᓪᓕᖅᐹᒥ 1960ᖏᓐᓂ, ᑎᑭᕋᕐᔪᐊᕐᒥᐅᑦ ᐊᖑᓇᓱᑦᑎᖏᑦ ᓇᓐᓂᐊᖅᐸᓚᐅᖅᑐᑦ 
ᐊᕐᕕᐊᑦ ᒥᔅᓵᓄᑦ. ᒫᓐᓇᐅᓂᖅᓴᖅ ᐊᖑᓇᓱᑦᑏᑦ ᐅᖓᓯᑦᑐᓕᐊᕆᐊᑐᒍᓐᓃᖅᑐᑦ ᑎᑭᕋᕐᔪᐊᑉ 
ᖃᓂᒋᓂᖅᓴᖓᓂᒃ ᓇᓄᖃᓕᕐᓂᖓᓄᑦ. ᐊᖑᓇᓱᑦᑎᐅᑉ ᐃᓚᖓ ᐅᖃᓚᐅᖅᑐᖅ ᑐᑭᓯᒃᑲᓐᓂᕈᒪᓪᓗᓂ 
ᖃᓄᑎᒋ ᐊᑦᑐᐃᓂᖃᖅᐸᒻᒪᖔᖅ ᐊᕙᑎᑦᑎᓐᓂᒃ, ᓲᕐᓗ ᐃᖏᕐᕋᓃᑦ, ᐊᓄᕇᓪᓗ ᓯᑯᓂᒃ 
ᐃᖏᕐᕋᓂᖃᖅᑎᑦᑎᑎᓪᓗᒋᑦ ᐆᒪᔪᕐᓄᑦ ᐊᑐᖅᑕᐅᕙᑦᑐᑦ ᑕᓯᐅᔭᕐᔪᐊᑉ ᐃᓗᐊᓂ.  

 

 

 



ᑲᖏᖅᓯᓂᖅ:  

ᒫᓐᓇᐅᔪᖅ ᐃᓄᐃᑦ ᐊᖑᓇᓱᑉᐸᑦᑐᑦ ᓇᑦᑎᕐᓂᒃ, ᕿᓚᓗᒐᕐᓂᒃ, ᑐᑦᑐᓂᒃ ᓇᓄᕐᓂᓪᓗ ᑲᖏᖅᓯᓂᐅᑉ 
ᐊᕙᑖᓂ. 1950ᖏᓐᓂᒃ 1980ᖏᓐᓄᑦ ᓇᓄᖅᑕᖃᓗᐊᖅᐸᓚᐅᙱᑦᑐᖅ.  ᑭᓯᐊᓂᓕ ᒫᓐᓇᐅᓂᖅᓴᖅ 
ᓇᓄᖅᑕᖃᕋᔪᓐᓂᖅᓴᐅᓕᖅᑐᖅ ᓇᓐᓄᑦᑐᖃᖅᐸᑦᑐᓂᓗ ᐅᖅᓱᕆᐊᑉ ᖃᓂᒋᔭᖓᓂ, ᐊᐅᔭᒃᑯᓪᓗ ᐃᓄᐃᑦ 
ᐊᐅᓪᓛᖅᓯᒪᑎᓪᓗᒋᑦ ᖃᐅᔨᓴᕐᓂᖅᓴᐅᒋᐊᖃᖅᐸᓕᖅᑐᑦ  ᓇᓄᖅᑕᕋᔪᓐᓂᕆᓕᖅᑕᖓ ᓇᒥᑐᐃᓐᓇᖅ ᐱᓪᓗᒍ. 

ᐃᓪᓗᓕᒑᕐᔪᒃ: 

1930ᖏᓐᓂᒃ 1940ᖏᓐᓄᑦ ᓇᓄᐃᑦ ᑕᑯᔭᐅᒐᔪᓚᐅᙱᑦᑐᑦ ᐃᓪᓗᓕᒑᕐᔫᓪᓗ ᖃᓂᒋᔭᖓᓂ 
ᓇᓐᓄᑦᑐᖃᖃᑦᑕᓚᐅᙱᑦᑐᖅ. ᐊᖑᓇᓱᑦᑏᓪᓕ ᑭᓯᐊᓂ ᐊᓯᕙᖅᑎᓪᓗᒋᑦ ᐊᑉᐸᑑᕐᔪᐊᕐᒧᑦ (400ᑭᓚᒦᑕᒥᒃ 
ᐅᖓᓯᓐᓂᓕᒃ ᑲᓇᓐᓇᖔᖓᓄᑦ ᐃᓪᓗᓕᒑᕐᔫᑉ) ᐊᐃᕝᕕᐊᖃᑦᑕᑎᓪᓗᒋᑦ ᓇᓄᕐᓂᒃ ᑕᑯᓂᐊᕐᓂᕐᒥᓂᒃ 
ᓂᕆᐅᓐᓇᖅᐸᓚᐅᖅᑐᖅ. ᓇᓄᕐᓂᓪᓗ ᑕᑯᓂᐊᕐᓂᒥᓂᒃ ᓂᕆᐅᓐᓇᖅᐸᓚᐅᕐᒥᔪᖅ ᐅᒃᑯᓯᒃᓴᓕᐅᑉ ᒥᔅᓵᓄᖔᖅ 
ᐊᐅᓪᓚᕐᓂᕈᑎᒃ (240 ᑭᓚᒦᑕᓂᒃ ᐅᖓᓯᓐᓂᓕᒃ ᐅᐊᓐᓇᖔᖓᓄᑦ ᐃᓪᓗᓕᒑᕐᔫᑉ). ᒫᓐᓇᐅᓂᖅᓴᐅᔪᒃᑯᑦ 
ᐃᓄᐃᑦ ᑕᑯᒐᔪᓐᓂᖅᓴᐅᓕᖅᑐᑦ ᓇᓄᕐᓂᒃ ᐃᓪᓗᓕᒑᕐᔫᑉ ᖃᓂᒋᔭᖓᓂ.  ᓲᕐᓗ ᑕᑯᔭᐅᒐᔪᓚᐅᙱᑦᑐᑦ 
ᓇᓄᐃᑦ ᑲᑎᙵᔪᑦ ᑭᓯᐊᓂ ᑕᐃᒪᑉᐸᓕᖅᑐᖅ.  ᓱᓕᒃᑲᓐᓂᖅ, ᓇᓄᐃᑦ ᖃᒪᓂ'ᑐᐊᑉ ᑰᖓᓂ 
ᐱᑕᖃᕋᔪᓕᖅᑐᑦ ᓯᑯᔅᓰᔪᓂᒃ , ᑕᐃᒪᐃᖃᑦᑕᓚᐅᙱᑦᑑᒐᓗᐊᖅ. ᐊᖑᓇᓱᑦᑎᐅᑉ ᐃᓚᖓ ᐅᖃᓚᐅᖅᑐᖅ 
ᐊᓯᕙᖅᓯᒪᓪᓗᓂ ᐅᓪᓗᒥᒃ ᐊᑕᐅᓯᕐᒥᒃ ᓇᓄᕐᓂᒃ ᑕᑯᔪᒥᓂᐅᓂᕋᖅᑐᓂ 20 ᖃᓂᒋᔮᓃᑦᑐᓂᒃ. ᖃᐅᔨᓯᒪᔭᓂ 
ᒪᓕᑦᑐᒍ ᐃᓪᓗᓕᒑᕐᔫᑉ ᐊᕙᑖᓂ, ᑐᑭᓯᓯᒪᓕᖅᑐᖅ ᓇᓄᐃᑦ ᐊᒥᓲᓂᖅᓴᐅᓕᕐᓂᖏᓐᓂᒃ 
ᐱᑕᖃᓕᖅᐸᓪᓕᐊᓂᖓᓂᓪᓗ ᐊᓯᔾᔨᕐᓂᖏᓐᓂᓪᓗ ᐊᕐᕌᒍᓂ ᖄᖏᖅᑐᓂᒃ.  

 












